
অতল জলধি-গৰ্ভ, ডুবে যদি তাত

তৰী,—তাৰ আৰোহীয়ে চেষ্টে প্ৰাণপণে

উঠিব তীৰত, থাকে যদবধি প্ৰাণ,—

নুডুবে যি পৰিমিত! আৰু,—আমি সৱে

পাঠান কুলত জন্মি, দিম স্বইচ্ছায়--

বিসৰ্জ্জন কীৰ্ত্তিৰূপী পাঠান-জীৱন

ই আসাম সমুদ্ৰতা( আহোম-ৰাজ্যত )?”

হুচেন— “খহে যেনেকই তৰা উল্কাৰূপ ধৰি

 অকালত,—সমৰত পৰিলে সিৰূপে

 পাঠানৰো যোদ্ধা সব! কিফল বিনাশি

 অৱশিষ্ট আছে যিব৷? যদি ইষ্ট সিদ্ধি

 অসম্ভৱ পাঠানৰ,—যদি ভাগ্যে নাই

 বিজয় পতাকা, হায়! কি কাজ যুদ্ধত?”

তুৰ্ব্বক— “কিবা ফল কুতৰ্কত? কি ফল কটাই

 বৃথায় সময়? জয় মৃত্যু দুটি কথা

 পাঠান কুলৰ, বন্ধু! জয়যুক্ত হই

 যাম ঘূৰি স্বদেশত,—সমৰ-ক্ষেত্ৰত

 নতু, শুম সৱে মিলি, স্বদেশত লাগি।”

